
Dasharupa-Gitika (Song for Ten Forms of God)

દશરૂપ-ગીતિકા

ૐજય જય દશરૂપ હરે !
નમોઽસ્તુ તે દશરૂપ હરે !
ધર્મ-સંસ્થાપનાર્થં ભુવિ તે
ચકાસ્તિ ચક્રં સ્વસ્તિ કરે,
નિરસ્ત-સમસ્ત-શુભેતરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ (ધ્રુવમ્)॥
રાક્ષસ-શઙ્ખ-વિનાશી ભગવાન્,
રક્ષસિ ધાતુ-ર્વેદાન્ સર્વાન્ ।
મીન-શરીરો રમસે શ્રીમાન્,
પ્રલયે વલયિત-જલધિ-ભરે ।
મહતિ નિરવધૌ સુદુસ્તરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૧॥
અમ્બુનિધૌ સુર-દાનવ-નિહિતમ્,
મન્દરમદ્રિં  વહસિ સુવિહિતમ્ ।
કૂર્મરાજ ! તવ કર્મ જન-હિતમ્,
કાયે કલિતે સલિલચરે ।
પ્રસન્ન-કિન્નર-નાગ-નરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૨॥
સુરક્ષિતા સ્યાત્ સર્જન-સરણી,
અગાધ-નીરધિ-મગ્ના ધરણી ।
શરણં ભવતો લભતે વરણી,

સુકરં શૂકર-રદ-શિખરે ।
સમર્ચિતે   ધૃત-ચરાચરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૩॥
પ્રહ્લાદ-મનોહ્લાદનકારી,
હિરણ્યકશિપો-ર્હૃદય -વિદારી ।
ભક્ત-કૃતે ત્વં દુષ્ટ-નિવારી,
વિહરન્ નરહરિ-કલેવરે ।
મન્દ-નિદારુણ-ખર-નખરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૪॥
ત્વમવસિ વામન ! દેવ-સમાજમ્,
ત્રિપદ-મેદિની-દાન-વ્યાજમ્ ।
પાતયસિ બલિં  દાનવરાજમ્,
વિરસં રસાતલે વિવરે ।
ત્રિવિક્રમે ત્વયિ પુરસ્સરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૫॥
ભ્રમન્ ભુવમેકવિંશતિ  -વારમ્,
કુરુષે ક્ષત્રિય-ગણ-સંહારમ્ ।
વારયસિ સર્વ-વર્વર-ભારમ્,
સ્વભુજે ભ્રાજતિ પરશુ-પરે ।
ભૈરવ-સન્નિભ-વીરવરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૬॥
સીતા-વલ્લભ ! રઘુકુલ-ભૂષણ !

જિત-ખર-દૂષણ ! વિભી-વિભીષણ !

તવ સુગૌરવં રાવણ-ભીષણ !

સમઙ્કિતં લઙ્કા-સમરે ।
પાપરાશિહર-ચાપ-શરે ।

જય જય જય દશરૂપ હરે !
નમોઽસ્તુ તે દશરૂપ હરે !॥ ૭॥
નીલામ્બર હે ! પ્રલમ્બ-દલનમ્,
યશઃ પ્રશસ્યં યમુના-યમનમ્ ।
દૂરં દુરિતં યાતિ વિગલનમ્,
મઙ્ગલ -લાઙ્ગલ -મુષલધરે ।
સઙ્ગત -મધ્વરિ-મધુસ્વરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૮॥
શાન્તિં  કલયતિ તવ કલ્યાણી,
હિંસા  -પશુવધ-વિરોધ-વાણી ।
સુગત ! સદ્ગતિં  ભજતે પ્રાણી,
કરુણા-મમતા-પ્રેમ-ઝરે ।
ભવદ્-ભાવ-રસ-વિભાસ્વરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૯॥
કલ્કિ-કલેવર ! કર-કરવાલમ્,
વહન્ પુણ્યમય-વહ્નિ-વિશાલમ્ ।
દહસિ દુસ્સહં દુષ્કૃત-જાલમ્,
દુર્જન-ગર્જન-મહાજ્વરે ।
કલુષિત-કલિ-કાલે પ્રખરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૧૦॥
તનોતુ ભદ્રં ચિરન્તની તે,
શુભાનુકમ્પા પરમ-પુનીતે ।
હરેકૃષ્ણ-મેહેર-સુગીતે,
માધવ ! તવ ભજનાવસરે ।
મતિરાસ્તાં ત્વયિ રમેશ્વરે ।
જય જય જય દશરૂપ હરે !
નમોઽસ્તુ તે દશરૂપ હરે !॥ ૧૧॥

– ગીત-રચના : ડાૅ હરેકૃષ્ણ-મેહેરઃ
(“માતૃગીતિકાઞ્જલિઃ”- કાવ્યાત્)

